
PLEJ RARA TREZORO

Dediĉita al Odd Tangerud, 
sindona kunvaganto sur Parnasaj padoj.

Amiko fidela, amiko sincera 
plej rara trezoro dum viv' efemera 
Se vin rajtas mi akompani survoje 
mi iras kuraĝe kaj ĝoje.

Vi tenas la manon sed ne por min regi,
apogi vi celas, konsoli kaj flegi.
Se tamen mi foje solecon sopiras,
tuj tute libera mi iras.

Pro troa zorgemo vi ade admonas,
vi ludas, petolas, sed vi ne friponas.
Vi ne fanfaronas, ne blufas, ne blagas,
sed kiam bezone, vi agas.

Amiko fidela, amiko sincera 
plej rara trezoro dum viv' efemera 
Se vin rajtas mi akompani survoje 
mi iras kuraĝe kaj ĝoje.

Kapricas kaj plendas mi, kiam mi lacas,
sed vi min forlasi neniam minacas.
Vi helpas al mi en malpuro kaj duro
per via senfina humuro.
 
Se mi senpripense tro multon avidas
vi ŝerce min mokas, per tio min bridas.
Gastame dividas vi kion vi havas,
ĉu mi reciprokas, ne gravas!

Amiko fidela, amiko sincera 
plej rara trezoro dum viv' efemera 
Se vin rajtas mi akompani survoje 
mi iras kuraĝe kaj ĝoje.

Dum nigraj ruliĝas ĉiele la nuboj,
mi serĉas jam ŝirmon pro timo kaj duboj.
Sed vi ne hezitas, eĉ ne por momento.
Ja ilin forblovos la vento!

Deklivo grimpata krutegas kaj altas,
anhele ni spiras, senfortaj ni haltas.
Vi, mem elĉerpita, instigas: 'Persiston!
De l' pinto ni vidos en diston.'

Amiko fidela, amiko sincera 
plej rara trezoro dum viv' efemera 
Se vin rajtas mi akompani survoje 
mi iras kuraĝe kaj ĝoje.


